
Cun scua, batgetta e mal d’amur
«Harry Potter und der Halbblutprinz» vegn en ils kinos

■ Ils fans spetgan daditg vess. La pre-
miera dal sisavel film da Harry Potter
era vegnida spustada l’enviern passà.
L’emna proxima vegn il film finalmain
en ils kinos ed i ha valì la paina da
spetgar: Il sisavel film dal giuven
striun è quasi uschè bun sco l’emprim.
Il sisavel onn da scola da Harry e ses amis
Hermine Granger e Ron Weasley en-
tschaiva e tut daventa pli cumplitgà e pli
privlus. Il stgir striun Lord Voldemort at-
tatga cun ses «todessers» la terra magica
e nunmagica. El n’enconuscha nagina re-
mischun. Hogwarts, l’internat per
striuns e strias, è sco sulet lieu in’insla da
segirtad – quai tratgan almain ils scolars.
Lezs han gea gia avunda auters problems.
Dapertut en scola datti novs pèrs e novas
relaziuns. Er ils trais eroxs han flirts, flat-
tims e fastidis d’amur. Tranter Ron e
Hermine schluppinan sentiments, fin
che la conscolara Lavender Brown fa per-
der Ron il chau. Era Harry s’inamure-
scha, e zuar en Ginny, la sora da Ron, ch’è
deplorablamain gia ensemen cun Dean
Thomas.

Tut auters problems ha Draco Malfoy.
Il rival da Harry sto ademplir ina mis-
siun per Lord Voldemort, e sch’el disde-
scha, ston el e sia famiglia murir.

Puspè sin tualetta
Sco gia en auters films da Harry Potter
gioga ina da las meglras scenas sin tualet-

ta, nua che Draco Malfoy sa fui en sia
desperaziun, perquai ch’el n’arriva betg
d’ademplir sia missiun. Harry suonda el
ed il cumbat tranter ils dus cuntrahents
cumenza. Clers chametgs zundregian
ord las batgettas magicas. Tuttina èsi ina
scena fustga, stgira e fraida. Pir il davos,
cura che Malfoy croda per terra ed è sin
murir, sa rasa saun resch cotschen sin sia
chamischa alva. Pervi da talas scenas è il
film dà liber pir davent da 12 onns.

Tge che schlucca l’atmosfera stgira
dal film èn las scenas divertentas cun tee-
nies inamurads. Ellas regordan probabel
blers aspectaturs creschids vi dals agens
problems da giuventetgna. Sco per
exempel cura che Ron giascha senza
schientscha en hospital e Hermine e La-
vender Brown sa dipittan, tgi che dastga
tegnair la manutta da Ron. «Jau sun sia
amia», di Lavender. «Ed jau m’interes-
sesch gia pli daditg per el», dat Hermine
encunter.

Ils nauschs èn megliers
Ils megliers giugadurs da quest film èn ils
«nauschs». Tom Felton persvada en la
rolla da Draco Malfoy. Vairamain genia-
la è Helena Bonaham Carter che dat la
narra stria Bellatrix Lestrange. Ella gioga
la femna nauschira cun caracter lasziv-
erotic exact sco descrit en ils cudeschs da
l’autura J. K. Rowling. Era fitg bun è
Alan Rickman sco nausch scolast severus

Snape. Rickman ha 63 onns e dat cun
Snape ina figura ch’è 30 onns pli giuvna.
Tuttina è el il perfetg giugadur per que-
sta rolla.

Sco prima giugadura en ina rolla
pitschna ston ins menziunar Jassie Cave
che gioga la Lavender Brown uschè ner-
vus, uschè tup ed uschè surfatg ch’ins sa-
jettass ella il pli gugent sin la glina.

Ils «chars» n’èn persuenter betg gist ils
pli buns giugadurs. Tar Daniel Radcliffe
che gioga Harry Potter sa dumondan ins,
pertge ch’el stat suenter tants onns anc
adina sco in pal avant la camera e pertge
che ses gests paran uschè sfurzads. Era
Rupert Grint sco Ron na pon ins betg
numnar in bun giugadur. U èsi forsa gia-
vischà da la reschia che sia mimica è
uschè miserabla? Quai fa gia puspè inte-
ressant el. Era Emma Watson sco Her-
mine croda si pli fitg cun sia bellezza che
cun insatge auter.

Ma dapli che la flaivlezza dals giuga-
durs disturba ch’els na vesan betg ora sco
ils giuvens da 16 onns ch’els avessan da
giugar. Surtut Rupert Grint (20 onns) ha
bratscha sco in bodybuilder, tge che po
er esser ina raschun per guardar il film.

Harry porta All Stars
Ina meglra raschun per ir a guardar il
film èn las culissas, ils trics, las cuntradas
e l’architectura. En ina fenomenala en-
tschatta sajettan ils «todessers» atras la ci-

tad da Londra e destrueschan la punt che
maina sur la Themse. La scena è fatga
uschè bain ch’ins survegna sturn da
guardar tiers co che la punt sballuna.

Singulas sequenzas regordan vi dad
auters films ed il davos han ins mintga-
tant il sentiment da vesair Herr der Rin-
ge. Quai n’ha betg mo da far cun Micha-
el Gambon che gioga en omadus films il
capostriun, mabain era cun las creatiras
che smanatschan Harry Potter e che ve-
san or sco Gollum ord Herr der Ringe.

Quai na vul betg dir, ch’il film saja
schelt. Il cuntrari: Quest sisavel film è
probabel il meglier dapi l’emprim. Ils
films tranteren èn stads stgirs, brutals,
cun memia pauc umor ed il terz film è
stà plitost ina parada da moda. Zuar dat-
ti er en quest sisavel film elements da mo-
da sco Harry che porta All Stars e Her-
mine cun supermodernas stivlas d’en-
viern. Ma en il center stattan la vita e
l’amur ch’è tar giuvens striuns exact la
medema tortura sco tar ils nunmagics.

Plinavant datti anc massa detagls che
vegnan a conquistar er ils cors d’aspecta-
turs che na tutgan betg tar la raspada da
fans da Harry Potter. In da quels è la
pitschna chadaina d’argient cun la quala
il grond striun e rectur Albus Dumble-
dore tegna ensemen sia barba maiestusa.
Vid la chadaina d’argient penderleschan
dus pitschens cors.

Viola Pfeiffer

Harry en biro da ses patrun. Davostiers professuressa McGonagall (Maggie Smith).

Evanna Lynch sco Luna «Loony» Lovegood. Ella è questa saira sin visita a la premiera a
Turitg.

Draco Malfoy na vegn betg a frida cun il cu-
mond che Lord Voldemort ha dà.

La grondiusa Helena Bonaham Carter sco
narra stria Bellatrix.

Il segn dals «todessers» è puspè al tschiel.
Forsa schizunt sur Hogwarts?

Dumbledore en ses biro. Tgi vesa la chadaina da cors?

Da gugent u
per mancanza da
talent: La mimica

da Rupert Grint.

derann
Textfeld
La Quotidiana 10-07-2009, p. 02

derann
chattà




